
რეზონანსი

ძაბირაძე: თავის დროზე ჩეჩნეთში განვითარებული პროცესები შეიძლება პანკისში გაგრძელდეს (რეზონანსი)

ავტ. ნინი ქეთელაური

პოლიტოლოგი ვახტანგ ძაბირაძე პანკისის ხეობაში არსებულ ვითარებაზე საუბრობს. მისი განმარტებით, ტერორიზმის წინააღმდეგ ბრძოლა უნდა გაგრძელდეს, თუმცა, პანკისთან მიმართებაში გადადგმული ყველა ნაბიჯი უნდა იყოს ზომიერი, რადგან იქ ვითარების დაძაბვა, შესაძლოა, სათავისოდ გამოიყენოს რუსეთმა, რასაც მოყვება ჩეჩნეთში განვითარებული მოვლენების გაგრძელება ამ რაიონში. მისივე თქმით, ერთმა მცდარმა ნაბიჯმა, შესაძლოა, არაპროგნოზირებადი მოვლენები გამოიწვიოს. 
პოლიტოლოგი ეხმაურება მიხეილ სააკაშვილის საქმეზე გამოტანილ განაჩენსაც. მისი მოსაზრებით, საქმის ყველა დეტალს ჭირდება სერიოზული ჩაღრმავება, მაგ. რამდენად სწორადაა კვალიფიცირებული ის დანაშაული, რომელიც პრეზიდენტმა ჩაიდინა და არსებობს თუ არა საიმისო სამართლებრივი მექნიზმები, რომ ის სწორად აღსრულდეს. ის დარწმუნებულია, რომ პრეზიდენტსა და ბრალდებულებს შორის შეწყალებაზე წინასწარი შეთანხმება არსებობდა. 

რაც შეეხება ქვეყანაში არსებულ ეკონომიკურ მდგომარეობას, ძაბირაძე ამბობს, რომ კომუნალური გადასახადების გაძვირება სხვადასხვა პროდუქტის ფასების ზრდასაც განაპირობებს, რაც დიდი უკმაყოფილების მიზეზი გახდება, თუმცა, სოციალური პროტესტის საფრთხე ამ ეტაპზე არ არსებობს. 

მიშველაძე: „ასეთი სამარცხვინო ხელსუფლება საქართველოს არ ჰყოლია, სააკაშვილს მოანატრებენ ხალხს“ (რეზონანსი)

ავტ. ია აგულაშვილი

მწერალი რეზო მიშველაძე კულტურის სამინისტროს უნიჭო მწერლების მფარველობაში ადანაშაულებს და აქვე აცხადებს, რომ მთელი წლის განმავლობაში ის კარდაკარ დადიოდა, რათა მოეგვარებინა რუსთაველის იუბილეს ჩატარების საკითხი, თუმცა, არც დედაქალაქის მერი და არც პრემიერ-მინისტრი ამ თემასთან დაკავშირებით არ გამოხმაურებიან. ის საქართველოს ხელისუფლებას სამრცხვინოს უწოდებს. 
მიშველაძე გეგმავს, მწერალთა კავშირის შენობის საკითხზე დედაქალაქის ახალ მერს მიმართოს. მისი განმარტებით, ქართველ მწერლებს მემკვიდრეობით მიღებულ შენობაში ღონისძიებების გამართვის უფლება კვირაში მხოლოდ ერთხელ აქვთ, ამ თემაზე კი მან უკვე მიმართა როგორც პრემიერ-მინისტრს, ისე კულტურის მინისტრს, თუმცა, მათგან პასუხი არ მიუღია. 
რაც შეეხება პოლიტიკურ პროცესებს, მიშველაძე ფიქრობს, რომ მიხეილ სააკაშვილის საქართველოში ექსტრადირება არ მოხდება, რადგან მოქმედი ხელისუფლება ყველაფერს აკეთებს იმისთვის, რომ სააკაშვილი უკრაინაში დარჩეს. ის დასძენს, რომ ქართულ ციხეში სააკაშვილის ყოფნით საქართველოს ხელისუფლებას ფხიზელი ღამეები დაეწყება, რაც მათ არ აწყობთ. 
წელს ქვეყანას 3 მლრდ დოლარზე მეტი ვალის გასტუმრება მოუწევს / „უფრო მეტის გადახდა გვიწევს, ვიდრე თავის დროზე ავიღეთ“ (რეზონანსი)

ავტ. ნათია ლომიძე

გამოცემის ინფორმაციით, 2018 წელს საქართველოს საგარეო ვალის მომსახურებისთვის 3, 184 მილიარდი დოლარის გადახდა მოუწევს.
ეკონომიკის დოქტორი ირაკლი მაკალათია ამბობს, რომ საგარეო ვალის მოცულობას ჯერ კრიტიკული მაჩვენებლისთვის არ მიუღწევია, თუმცა, ზედა ზღვარს საკმაოდ მიუახლოვდა. მისივე თქმით, ვალის მოცულობა 2016 წელთან შედარებით, 44%-დან 57%-მდე გაიზარდა, რაც ეროვნული ვალუტის გაუფასურებამ გამოიწვია. 
მაკალათია ფიქრობს, რომ ვალის დაფარვის პრობლემა არ შეიქმნება, რადგან ის, ძირითადად, კერძო სექტორს აქვს აღებული.
ანალიტიკოსი მერაბ ჯანიაშვილი კი მიიჩნევს, რომ საგარეო ვალის მოცულობა საგანგაშო არ არის და 2018 წელს ნეგატიურ პროცესებს არ გამოიწვევს. 
საქართველოში ევროპული საწვავის წილი სწრაფად მცირდება (რეზონანსი)

ავტ. მარი ჩიტაია 

გამოცემის ინფორმაციით, საქართველოში არაევროპული საწვავის წილმა 2017 წელს 53% შეადგინა. მხოლოდ დეკემბერში მთლიანი მოცულობის 2/3 შეადგინა ნავთობპროდუქტების იმპორტმა პოსტსაბჭოთა ქვეყნებიდან. 
ნავთობპროდუქტების იმპორტიორთა კავშირის თავმჯდომარე ვანო მთვრალაშვილი ამბობს, რომ ბოლო წლებში საწვავის რუსეთიდან იმპორტი მნიშვნელოვნად გაიზარდა. მისი განმარტებით, რუსულ საწვავს ხარისხის მხრივ წუნი არ აქვს, ამასთან, გამოირჩევა შედარებით დაბალი ფასით, რაც განაპირობებს მის მოხმარებაზე მოთხოვნის მატებას.
ანალიტიკოსი ბექა კემულარიაც ფიქრობს, რომ პოსტსაბჭოთა ქვეყნები იმპორტიორებისთვის იმიტომ არის საინტერესო, რომ იქ საწვავი შედარებით იაფია, ტრანსპორტირება ნაკლებ ხარჯებს საჭიროებს და ხარისხიც მისაღებია.

მგზავრობის გაძვირება წელს უფრო შესამჩნევი იქნება (რეზონანსი)

ავტ. მარი ჩიტაია

სტატიაში ნათქვამია, რომ არც საქართველოში და არც საერთაშორისო ბაზარზე საწვავის გაიაფების პერსპექტივა არ ჩანს, ავტოსადგურების ხელმძღვანელი პირები კი საქალაქთაშორისო ტრანსპორტის მოსალოდნელ გაძვირებაზე ალაპარაკდნენ. გამოცემის ინფორმაციით, რამდენიმე დღის წინ მგზავრობის ფასი გაძვირდა ბათუმში, რასაც წინ უსწრებდა ტარიფების გაზრდა ახალციხესა და ქუთაისშიც.
ავტოსადგური „დიდუბის“ დირექტორი ამბობს, რომ ფასების გაძვირებისგან მაქსიმალურად იკავებენ თავს მაღალი კონკურენციის გამო, თუმცა, ასე გაგრძელება მალე შეუძლებელი გახდება. მისივე თქმით, თუკი ეროვნული ვალუტა გააგრძელებს გაუფასურებას, არჩევანის საშუალება აღარ იქნება. 
მძღოლები აცხადებენ, რომ გაზრდილი ხარჯების გამო  არსებულ პირობებში მუშაობა უჭირთ. სპეციალისტები კი განმარტავენ, რომ ავტოსადგურები მგზავრობის საფასურის შენარჩუნებას ახდენენ ხელოვნურად, რაც დიდხანს ვერ გაგრძელდება. 

რას შეცვლის ქვანახშირის თბოსადგური საქართველოს ენერგეტიკაში / რატომ შენდება მნიშვნელოვანი ენერგოობიექტი ქვანახშირის საბადოებიდან საკმაოდ შორს? (რეზონანსი)

ავტ. ნათია ლომიძე

სტატიის თანახმად, 2020 წლიდან საქართველოში ახალი თბოსადგურის მშენებლობა იგეგმება, რაც ტყიბულში ქვანახშირის მოპოვებას გააორმაგებს, შესაბამისად, ქვეყანა ელექტროენერგიის იმპორტზე დამოკიდებულებას მინიმუმამდე დაიყვანს. 
დეპუტატი რეზო არველაძე მიიჩნევს, რომ ახალი სადგურის მშენებლობა 2020 წლისთვის ვერ მოესწრება, თუმცა, საკუთარ რესურსებზე დამყარებული გენერაციის ობიექტის აგება ქვეყნის ენერგოდამოუკიდებლობისთვის ძალიან მნიშვნელოვანი საკითხია. 
სპეციალისტები პროექტს მიესალმებიან, მათი ერთადერთი შენიშვნა სადგურის ლოკაციას ეხება, რომელიც ტყიბულიდან შორს შეირჩა. ენერგეტიკოსი გია არაბიძე ამბობს, რომ თბოსადგურის ამოქმედებით შეიქმნება უსაფრთხო გარემო, რაც ქვეყნისთვის მართლაც მნიშვნელოვანია. მისივე მოსაზრებით, ობიექტი ტყიბულთან ახლოს უნდა აშენდეს, რაც დროსა და ხარჯებს დაზოგავს. 
ცხინვალი „საბაჟოს“ გვიხსნის და ხორცპროდუქტებზე „ემბარგოს“ გვიწესებს (რეზონანსი)

ავტ. ეკატერინე ბასილაია

სტატიის თანახმად, უახლოეს დღეებში სამხრეთ ოსეთის დე ფაქტო ხელისუფლება ახალგორთან ე.წ. საბაჟო პუნქტს გახსნის. ოსი „მებაჟეები“ შეამოწმებენ მგზავრების ტვირთს და თითოეულ მათგანს მხოლოდ 50 კგ პროდუქტის შეტანის უფლებას მისცემენ. აიკრძალება საქართველოს კონტროლირებადი ტერიტორიიდან ხორცის, კვერცხის და ცოცხალი შინაური ცხოველების შეყვანა. 
კონფლიქტოლოგი ირაკლი ცქიტიშვილი ამბობს, რომ ოსების მიერ „დამოუკიდებლობანას“ თამაში ოკუპირებულ ტერიტორიაზე მყოფ მოსახლეობას ცხოვრებას გაურთულებს. 
გავრცელებული ინფორმაციით, ე.წ. საბაჟო პუნქტის გახსნა იგეგმება ენგურის ხიდთანაც. აფხაზეთის დე ფაქტო ხელისუფლება აცხადებს, რომ ზუგდიდიდან შეტანილი პროდუქტის სია უნდა გადაიხედოს და შესაბამისი გადასახადები დაწესდეს. 
ძველ თბილისში მშენებლობისთვის კლდეს ჭრიან და ისტორიულ იერსახეს ანადგურებენ (რეზონანსი)

ავტ. თიკო ოსმანოვა

სტატიაში საუბარია თბილისში, მირზა შაფის ქუჩაზე სასტუმროს მშენებლობაზე. ადგილობრივთა ნაწილი მიმდინარე სამუშაოებს აპროტესტებს და აცხადებენ, რომ მძიმე ტექნიკამ მათი საცხოვრებელი სახლების კედლები დააზიანა. ერთ-ერთი მოსახლე ამბობს, რომ რამდენიმე ოჯახს კომპენსაცია გადასცეს, თუმცა, მასთან ამ დრომდე არავინ მისულა.
მიმდინარე მშენებლობას აპროტესტებს თბილისის მერობის ყოფილი კანდიდატი ალეკო ელისაშვილი. მისთვის მიუღებელია ასეთ ღირებულ ადგილზე კლდის მოჭრა. 
თბილისის ისტორიულ უბნებში უხეშ ჩარევაზე საუბრობს კინომცოდნე თეო ხატიაშვილიც და მირზა შაფის ქუჩაზე მიმდინარე სამშენებლო სამუშაოებს ეწინააღმდეგება. 
ახალი თაობა

თემირლან მაჩალიკაშვილის დედა: „შვილი მომიკლეს. აპარატიდან გამორთეს, არ გადაიყვანეს საზღვარგარეთ“ (ახალი თაობა)

ავტ. შორენა მარსაგიშვილი

სტატიაში საუბარია პანკისის ხეობაში ჩატარებული სპეცოპერაციის დროს დაკავებული თემირლან მაჩალიკაშვილის გარდაცვალების ფაქტზე. აქვე მოყვანილია მაჩალიკაშვილების ოჯახის ადვოკატის და დამოკიდებელი ექსპერტი მაია ნიკოლეიშვილის კომენტარები, რომელთა თანახმად, მათ აქვთ არაერთი შეკითხვა ტერორიზმში ეჭვმიტანილის დაჭრასთან დაკავშრებით. 
თემირლან მაჩალიკაშვილის დედამ განაცხადა, რომ მისი შვილი ხელოვნური სუნთქვის აპარატიდან შეგნებულად გამორთეს, რადგან ვახტანგ გომელაურს და გიორგი გახარიას მაჩალიკაშვილის საზღვარგარეთ სამკურნალოდ გამგზავრება არ სურდათ. 
რაც შეეხება პოლიტიკურ შეფასებებს, „თავისუფალი დემოკრატებს“ თავმჯდომარე თამარ კეკენაძე მიიჩნევს, რომ სპეცოპერაცია აჰმედ ჩატაევის საქმის გადასაფარად ჩატარდა და ხელისუფლება მთელი ამ დროის მანძილზე მიზანმიმართულად ცდილობდა მაჩალიკაშვილის სახელის დისკრედიტაციას.
არასამთავრობო ორგანიზაცია „ადამიანის უფლებების სწავლებისა და მონიტორინგის ცენტრის“ ხელმძღვანელი თამთა მიქელაძე კი ამბობს, რომ ეს იყო მკვლელობა, რომელიც ჩაიდინა სახელმწიფომ. მისივე შეფასებით, საქმის პოლიტიკური კონტექსტის გათვალისწინებით, ადგილობრივი გამოძიების დამოუკიდებლობისადმი ნდობა დაბალია. 
არის თუ არა საქართველო ტერორიზმისგან დაცული (ახალი თაობა)

ავტ. ნათია ხურცილავა

ინტერვიუ ირაკლი სესიაშვილთან.

პარლამენტის თავდაცვისა და უშიშროების კომიტეტის თავმჯდომარე გამოცემასთან ინტერვიუში საქართველოში ტერორიზმის საფრთხეზე და ამ საკითხთან დაკავშირებით საზოგადოების დამოკიდებულებაზე საუბრობს. მისი განმარტებით, ტერორიზმს არ აქვს საზღვრები და მის წინააღმდეგ საბრძოლველად უნდა გაერთიანდეს არა მხოლოდ პოლიტიკური სპექტრი, არამედ მთლიანად საქართველოს მოსახლეობა. ის ასევე აღნიშნავს, რომ პოლიტიკოსთა ნაწილი უმსგავსოდ იქცევა და ამ თემას პოლიტიკური სპეკულაციისთვის იყენებს. 
რაც შეეხება თემირლან მაჩალიკაშვილის საქმეს, მისი განმარტებით, ახალგაზრდა ადამიანის გარდაცვალება ყველასთვის სამწუხაროა, თუმცა, ეს უკანასკნელი აშკარად იყო კავშირში ტერორისტულ დაჯგუფებასთან, რასაც საბოლოოდ დაადგენს გამოძიება, ყველა მსგავსი ჯგუფის წინააღმდეგ ბრძოლა კი სახელმწიფოს ვალდებულებაა. 
სესიაშვილმა ასევე აღნიშნა, რომ ანტიტერორისტული ღონისძიებების დაგეგმვისას  საქართველო არაერთ ქვეყანასთან თანამშრომლობს, თუმცა, გამორჩეულად - აშშ-სთან, რადგან ტერორიზმი გლობალური საფრთხეა. 
ანზორ აბრალავა: „ქართული ოცნება“ „ნაცმოძრაობის“ პროპაგანდას ვერ პასუხობს“ (ახალი თაობა)

ავტ. მარიამ მჭედლიშვილი

ყოფილი დეპუტატი ანზორ აბრალავა ქვეყანაში არსებულ პოლიტიკურ ვითარებას მიმოიხილავს. მისი თქმით, „ნაციონალური მოძრაობა“ უტიფრად იცავს სისხლიანი რეჟიმის შემოქმედს, მიხეილ სააკაშვილს, რომლის მიმართაც ხორციელდება არა პოლიტიკური დევნა, არამედ კანონიერი სამართლებრივი პროცედურები.
აბრალავა ეჭვობს, რომ „ნაციონალებს“ მმართველი პარტია საკადრის პასუხს იმიტომ არ სცემს, რომ მათ რიგებში არიან ძველ ხელისუფლებასთან დაკავშირებული ადამიანები. 
რაც შეეხება მიხეილ სააკაშვილის ექსტრადაციის ალბათობას, აბრალავა ამბობს, რომ თუ ეს მოხდება, საქართველოში საპროტესტო ტალღის საფრთხე არ არსებობს, რადგან „ნაციონალურ მოძრაობას“ საამისო რესურსი არ გააჩნია. 

ოთარ აბესაძეს დახურული სივრცის პანიკური შიში აქვს (ახალი თაობა)

ავტ. ნონა ცაბაძე

ადვოკატი ირმა ჭკადუა გამოცემასთან საუბარში ქრთამის აღებაში ბრალდებული ოთარ აბესაძის ჯანმრთელობის მდგომარეობას აღწერს. მისი თქმით, ეჭვმიტანილმა წინასწარი პატიმრობის პერიოდში წონაში 30 კგ-მდე დაიკლო, აქვს მაღალი არტერიული წნევა და დახურული სივრცის ფობია, რაც საკმარისი გარემოებაა იმისთვის, რომ აღმკვეთი ღონისძიების შეცვლის საკითხი დადგეს. ჭკადუა განმარტავს, რომ აბესაძე არ აპირებს მოწმეებზე ზემოქმედებას, რადგან აღიარებს დანაშაულს, ასევე დებს პირობას, რომ ჩააბარებს პირადობის მოწმობას, საერთაშორისო პასპორტს და ასევე, თანხმობას აცხადებს ელექტრონული მონიტორინგით შინა პატიმრობაზე, რადგან მისთვის სასიცოცხლოდ მნიშვნელოვანია სასჯელაღსრულების დაწესებულების გარეთ ყოფნა.
ჭკადუა მიესალმება იმ ფაქტს, რომ აბესაძის საქმით სახალხო დამცველი დაინტერესდა და იმედს გამოთქვამს, რომ ომბუდსმენი დასკვნას ბრალდებულის სასარგებლოდ გამოიტანს.
ზვიად კუპრავას თავი გაუტეხეს / რა კავშირი აქვს თავდასხმას დაცვის პოლიციაში გაფლანგულ 28 მილიონთან (ახალი თაობა)
ავტ. შორენა მარსაგიშვილი

სტატიის თანახმად, „სამართალდამცველთა რეფორმირების ცენტრის“ ხელმძღვანელს ზვიად კუპრავას  9 იანვარს, გვიან ღამით თავს დაესხნენ და თავის არეში ორი ჭრილობა მიაყენეს. 
შსს-ს განმარტებით, კუპრავას მეზობელთან ჰქონდა კონფლიქტი. აღნიშნული პირი დაკავებულია.
თავად ზვიად კუპრავა გამოცემასთან საუბარში აღნიშნავს, რომ დაკავებული მართლაც მის კორპუსში ცხოვრობს, თუმცა, მასთან არასდროს ჰქონია შეხება, მით უფრო, კონფლიქტი. მისივე თქმით, შსს ცდილობს, პოლიტიკური ანგარიშსწორება მეზობლურ დაპირისპირებად შეფუთოს:
„არ გამოვრიცხავ, რომ ეს თავდასხმა იმ საქმეს უკავშირდებოდეს, რომელზეც ერთი კვირაა ვმუშაობ. საუბარია დაცვის პოლიციაში 28 მილიონი ლარის გაფლანგვაზე. არის ვარაუდები, რომ ეს ფული კაზინოში დაიხარჯა“ - აცხადებს კუპრავა და დასძენს, რომ თანხის გაფლანგვასთან დაკავშირებით ინფორმაცია აქვს შს მინისტრ გორგი გახარიასაც, რაზეც ის ფაქტი მეტყველებს, რომ მან თანამდებობაზე დანიშვნისთანავე დაცვის პოლიციის უფროსი სამსახურიდან გაათავისუფლა. 

